
КАМ ТАЪМИНЛАНГАН ОИЛАЛАР УЧУН НАФАҚА ВА МОДДИЙ ЁРДАМ 

ТАЙИНЛАШ ВА ТЎЛАШ ТАРТИБИ 
 

Аннотация. Мақолада ижтимоий соҳа тизимининг асосий йўналишлари бўлган ижтимоий ҳимоя 
тизими,  давлат ижтимоий сиёсати, фуқароларнинг ижтимоий ҳимоясини кучайтириш ва камбағалликни 
қисқартириш, кам таъминланган оилаларга моддий ёрдам кўрсатиш, ижтимоий ёрдам дастурлари 
доирасида кам таъминланган оилаларга моддий ёрдам тайинлаш, кам таъминланган оилаларга болалар 
нафақасини тайинлаш, кам таъминланган оилаларни “Ижтимоии  ҳимоя ягона реестри” ахборот тизими 
орқали аниқлаш масалалри е ритиб берилган. 

Калит сўзлар: Ижтимоий соҳа, ижтимоий ҳимоя тизими, моддий ёрдам, болалар нафақаси, 
ижтимоии  ҳимоя ягона реестри. 

PROCEDURE FOR APPOINTMENT AND PAYMENT OF PENSIONS AND MATERIAL 
ASSISTANCE FOR LOW-INCOME FAMILIES 

 
Abstract. In the article, the main directions of the social sphere system which the social protection system, 

state social policy, strengthening the social protection of citizens and reducing poverty, providing financial 
assistance to low‐income families, assigning financial assistance to low‐income families within the framework of 
social assistance programs, assigning child benefis to low‐income families, issues of identification of low‐income 
families through the information system of the "Unified Register of Social Protection" are explained. 

Key words: Social sphere, social protection system, material assistance, child allowance, unified register of 
social protection 

ПОРЯДОК НАЗНАЧЕНИЯ В ВЫПЛАТЫ ПОСОБИЙ И МАТЕРИАЛЬНОЙ ПОМОЩИ 
МАЛОИМУЩИМ СЕМЬЯМ 

 
Аннотация. В статье определены основные направления системы социальнои  защиты населения, 

которая является составнои  частью социальнои  сферы, государственнои  социальнои  политики, также 
определены меры по усилению социальнои  защиты и сокращения бедности граждан, оказание 
материальнои  поддержки малоимущим семьям, меры по назначению материальнои  помощи 

малоимущим семьям на основании социальных программ, изучены вопросы определения малоимущих 
семеи  по информационнои  системе "Единыи  реестр социальнои  защиты". 

социальной защиты. 

Кириш. Жамиятда фуқароларни ижтимоий жиҳатдан тўла таъминлаш, 

аҳолининг ижтимоий ҳимояга муҳтож қатламларига моддий жиҳатдан кўмак бериш, 

давлат ижтимоий сиёсатининг муҳим ва ажралмас бўлагидир. Инсоният цивилизацияси 

юзага келган даврдан бошлаб то ҳозирги кунга қадар жамиятда кексалар, меҳнатга 

лаёқатсизлар, вояга етмаганлар ва бошқа ижтимоий таъминотга муҳтожларни жамият 

томонидан яратилган моддий неъматлардан жамиятнинг тенг ҳуқуқли аъзоси 

сифатида баҳраманд бўлишларини таъминлаш тизими шаклланиб келди ва ҳозирги 

даврда ҳам ижтимоий таъминот ва пенсия таъминоти тизими ғоят муҳим ва долзарб 

аҳамиятга эгадир. 

Фуқароларни ижтимоий ҳимоя қилишни кучайтириш ва камбағалликни 

қисқартириш мамлакатимиз сиёсатининг энг устувор йўналишларидан бири сифатида 

белгиланиб, аҳолини янги иш ўринлари ва кафолатли даромад манбаи, малакали 

тиббий ва таълим хизматлари, муносиб яшаш шароитлари билан таъминлаш сифат 

жиҳатидан янги босқичга кўтарилди[1]. 

Инсон тараққиёти комплекс характерга эга бўлиб, инсоннинг ҳам моддий, ҳам 

маънавий эхтиёжларини қондириш, унинг тиббий хизмат, таълим, ижтимоий таъминот 

олиш, ўз қобилиятини кўрсатиш эркинлигига, бугунги ва келгуси авлодлар 

хавфсизлигига бўлган ҳуқуқларини таъминлашни ўз ичига қамраб олади. Шундай экан, 

аҳолининг ижтимоий ҳимояга муҳтож қатламларини, жумладан, кам таъминланган 

болали оилаларни аниқ йўналтирилган тарзда давлат томонидан қўллаб-қувватлаш, 

уларнинг моддий фаровонлик даражасини ошириш, кекса авлод вакиллари 

манфаатларининг ҳимоя қилинишини таъминлаш давлат кафолати остида эканлигини 

унитмаслигимиз лозим[2].  

Ўзбекистон Республикаси Президентининг 2022 йил 20 декабрдаги “Олий 

Мажлис ва Ўзбекистон халқига Мурожаатномаси”даги 2023 йилдаги устувор 

йўналишларнинг иккинчи йўналишида, “Биз Янги Ўзбекистонни “ижтимоий давлат” 

тамойили асосида қуришни мақсад қиляпмиз. Буни Конституцияда мустаҳкамлашимиз 

керак”. Ижтимоий давлат бу, энг аввало, инсон салоҳиятини рўёбга чиқариш учун тенг 

имкониятлар, одамлар муносиб ҳаёт кечиришига зарур шароитлар яратиш, 

камбағалликни қисқартириш, демакдир[3]. Биз бу йил тарихимизда илк бор пенсия ва 

ижтимоий нафақалар миқдорини минимал истеъмол харажатларидан кам бўлмаган 

даражага олиб чиқдик. Хусусан, 2017 йилда кам таъминланган 500 минг оила ижтимоий 

ёрдам олган бўлса, ҳозирда ёрдам олган оилаларнинг сони 2 миллионни ташкил 

этсоқда. Ўз навбатида, ажратилаётган маблағлар эса, 7 баробар кўпайтирилиб, йилига 

11 триллион сўмга етди. 

Тадқиқот методологияси. Ушбу мақолада тадқиқотнинг таҳлил, синтез, 

иқтисодий усул, мантиқий таҳлил ва абстракт фикрлаш каби усуллардан 

фойдаланилган. 

https://doi.org/10.47390/SP1342V3I9Y2023N11

Адабиётлар шарҳи. “Кам таъминланган оилаларга моддий ёрдам кўрсатиш 

ҳамда камбағаллик билан курашиш кўламини янада кенгайтириш чора-тадбирлари 

тўғрисида” Фармонда, Бола тарбиялаётган оилаларни қўллаб-қувватлаш тизимининг 

самарадорлигини ошириш, ижтимоий ҳимоя ва кўмакка муҳтож оилалар моддий 

таъминотини кучайтириш, эҳтиёжманд оилаларни аниқлашда умумэътироф этилган 

халқаро стандартларни ва автоматлашган шаффоф электрон баҳолаш механизмларини 

жорий этиш орқали нафақаларни тўлаш тизимини болалар салоҳиятини 

ривожлантириш ва камбағалликни қисқартиришга қаратилган аниқ йўналишлар 

берилган[4]. 

“Ижтимоий ҳимоя ягона реестри” ахборот тизими орқали кам таъминланган деб 

эътироф этилган оила (шахс)ларнинг фарзандларини умумтаълим муассасалари ва 

айрим фанлар чуқур ўрганиладиган давлат ихтисослаштирилган умумтаълим 

муассасаларидаги  куни узайтирилган гуруҳларда болалар таъминоти учун ота-оналар 

тўловини “Ёшлар дафтари”га киритилган ёшларни қўллаб-қувватлаш жамғармаси, 

“Аёллар дафтари”га киритилган хотин-қизларни қўллаб-қувватлаш жамғармаси ҳамда 

“Саховат ва кўмак” жамғармаси маблағлари ҳисобидан қоплаб бериш тартиби белгилаб 

ўтилган[5]. 

“Ижтимоий ҳимоя ягона реестри” ахборот тизими орқали кам таъминланган 

оилаларга болалар нафақаси ва моддий ёрдамни тайинлашда минимал истеъмол 

харажатлари қийматининг мезон сифатида белгиланиши, мазкур турдаги тўловларни 

олувчилар сонининг кўпайиши ҳисобига Давлат бюджетидан қўшимча маблағлар 

ажратилишини белгилаб ўтилган[6]. 

Ижтимоий ёрдам дастурлари доирасида кам таъминланган оилаларга моддий 

ёрдам тайинлаш, кам таъминланган оилаларга болалар нафақасини тайинлаш,  давлат 

мактабгача таълим ташкилотларида кам таъминланган оила фарзандларини тўловдан 

озод этиш, кам таъминланган оилалар фарзандларини умумий ўрта таълим 

мактабларида дарсликлар учун ижара тўловларидан озод этиш, умумий ўрта таълим 

мактабларида кам таъминланган оилаларнинг фарзандлари учун кийим-бош бериш, 

айрим фанларни ўқитишга ихтисослаштирилган мактаб-интернатларда кам 

таъминланган оилалар ўқувчиларини овқатланиш харажатларидан озод этиш 

масалалари аниқ белгилаб берилган[7]. 

Таҳлил ва натижалар. Кам таъминланган оилаларни “Ижтимоий ҳимоя ягона 

реестри” ахборот тизими орқали аниқлаш ҳамда уларга ижтимоий нафақа ва моддий 

ёрдам тайинлаш ва тўлаш тартиби тўғрисидаги Низомга увофиқ, Ўзбекистон 

Республикаси ҳудудида яшайдиган кам таъминланган оилаларни “Ижтимоий ҳимоя 

ягона реестри” ахборот тизими орқали аниқлаш ҳамда уларга 14 ёшгача болалари 

бўлган оилаларга нафақа, бола икки ёшга тўлгунга қадар уни парвариш қилиш 

нафақаси, кам таъминланган оилаларга моддий ёрдам. Ҳамда ун ва қолипли нон харид 

қилиш бўйича қўшимча харажатларни қоплаш учун ҳар ойлик пулли компенсацияни 

тайинлаш ва тўлаш тартибини белгилаб берган. 

Оилани кам таъминланган деб эътироф этиш шартлари қандай? 

Кам таъминланган оилаларни “Ижтимоий ҳимоя ягона реестри” ахборот тизими 

орқали аниқлаш, уларга кам таъминланган оилалар болалари учун нафақа ва моддий 

ёрдам тайинлаш ва тўлаш тартиби тўғрисидаги Низомга мувофиқ, оиланинг ҳар бир 

аъзосига жами бир ойлик ўртача даромад 440 минг сўмдан ошмаганда, оиланинг ҳар бир 

аъзосига жами бир ойлик ўртача даромад минимал истеъмол харажатлари миқдоридан 

ошмаганда кам таъминланган деб эътироф этилади[8]. 

Болалар нафақаси ва моддий ёрдам ушбу Низомда белгиланган тартибда оила 

аъзоларининг тақдим этган аризаларига асосан “Ягона реестр” АТ орқали кам 

таъминланган оила деб эътироф этилгандан сўнг тайинланади. Бунда фуқароларнинг 

мурожаат қилиши, хар ойнинг 16 санасигача, Фуқаролар яшаш жойи бўйича 

фуқароларни ўзини-ўзи бошқариш органига, яъни махалла фуқаролар йиғинига 

аризани тақдим этади.  Бунда тўғридан тўғри Пенсия жамғармасига ариза тақдим 

қилиш мумкин эмас. 

Аризага қуйидагилар илова қилинади: 

1. паспорт (ёки ID-карталар); 

2. никоҳ тўғрисидаги гувоҳнома; 

3. бола туғилганлик тўғрисидаги гувоҳнома. 

Бунда фуқароларнинг ўзини ўзи бошқариш органи томонидан ушбу 

ҳужжатларнинг нусхаси олиниб, асли аризачига қайтарилади. Фуқароларни ўзини-ўзи 

бошқариш органи ҳар беш кунда, бироқ ойнинг 19-санасига  қадар  ҳужжатларни 

Пенсия жамғармаси туман (шаҳар) бўлимига тақдим этади. Аризаларни дастурга 

киритиш жараёни, Пенсия жамғармаси масъул ходими томонидан, ҳар куни, бироқ 

жорий ойнинг 26-санасигача аризалар дастурга киритади. 

Аризалар қуйидаги холларда рад этилади: 

– оиланинг ҳар бир аъзосига белгиланган меъёр (440 минг сўм)дан юқори 

даромади мавжуд бўлганда; 

– 2 ва ундан ортиқ кўчмас мулки ёки бир ва ундан ортиқ нотурар жой 

бинолари мавжуд бўлганда; 

– оила аъзоларининг ўз номига расмийлаштилган ёки бош ишончнома 

асосида фойдаланаётган ишлаб чиқарилган муддати 7 йилдан ошмаган техник холати 

соз бўлган енгил автотранспорт воситаси бўлганда; 

– ишлаб чиқарилган муддати 15 йилдан ошмаган, техник ҳолати соз бўлган 

юк ташувчи автотранспорт воситаси, автобус, микроавтобус, экскаватор, трактор, 

комбайн, юк ташувчи автотранспорт воситаларининг тиркамалари ва ярим 

тиркамалари, автокран ва бошқа қурилиш техникаси; 

–  2 ёки ундан ортиқ техник холати соз бўлган автотранспорт воситаси 

мавжуд бўлганда; 

– ариза берувчи ва оила аъзоларининг тижорат банкларидаги депозит ҳисоб 

рақамларида ариза берган ойда меҳнатга ҳақ тўлашнинг энг кам миқдорининг беш 

баравари ва ундан ортиқроқ миқдорда маблағлар мавжуд бўлганда; 

– ариза берувчи ва оила аъзоларининг меҳнатга ҳақ тўлашнинг энг кам 

миқдорининг беш баравари ва ундан ортиқроқ миқдорларда қимматли қоғозлар 

мавжуд бўлганда; 

– Мудофаа вазирлиги, Ички ишлар вазирлиги, Фавқулодда вазиятлар 

вазирлиги, Президент давлат хавфсизлик хизмати, Миллий гвардия, Давлат хавфсизлик 

хизмати, Давлат божхона қўмитаси, Мудофаа саноати қўмитаси ҳамда уларнинг 

тизимидаги ташкилотлари хизматчилари ва  ходимлари ёки уларнинг оила аъзолари, 

шунингдек, пенсионерлари томонидан аризалар тақдим этилганда; 

– Вазирлар Маҳкамасининг 2019 йил 9 январдаги 11-сон қарори билан 

тасдиқланган Судьялар ва уларнинг оила аъзолари пенсия таъминоти шартлари, 

меъёрлари ҳамда тартиби тўғрисидаги Низомга асосан пенсиялар билан 

таъминланганда; 

– оилада меҳнат органлари томонидан тайинланган ишсизлик нафақасини 

олаётган аъзолари мавжуд бўлганда; 

– оилада охирги 12 ой давомида иш қидираётган аъзоси меҳнат 

органларининг ишга доир таклифини икки ёки ундан ортиқ маротаба рад этганда; 

– даромаднинг расмий манбаларига эга бўлмаган ва охирги 6 ой мабойнида 

иш излаб меҳнат органларига хисобда турмаган, ўзини-ўзи банд шахслар рўйхатига 

киритилмаган ёки ҳақ тўланадиган жамоат ишлари иштирокчиси ҳисобланмаган 

оиланинг меҳнатга лаёқатли аъзоси мавжуд бўлганда. 

“Ягона реестр” АТ орқали кам таъминланган деб эътироф этилган оилалар 

(шахслар) қўшимча ҳужжатлар ва маълумотномаларни тақдим этмасдан, қонунчилик 

ҳужжатларида ушбу тоифадаги оилалар (шахслар)га белгиланган тартибда бепул ёки 

имтиёзли шартларда кўрсатиладиган ижтимоий хизматлар ва ёрдамлардан 

фойдаланишга ҳақлидир. Бунда қонунчилик ҳужжатларида белгиланган хизматлардан 

фойдаланиш ва имтиёзларни олиш учун “Ягона реестр” АТ орқали кам таъминланган 

деб эътироф этилган оила (шахс)га Ўзбекистон Республикаси Ягона интерактив давлат 

хизматлари портали орқали 3 дақиқа ичида ушбу Низомга 1-иловага мувофиқ шаклда 

маълумотнома тақдим этилади. 

Ушбу маълумотнома оила (шахс) “Ягона реестр” АТ орқали кам таъминланган деб 

эътироф этилган ойдан бошлаб ўн икки ой давомида амал қилади. Агар битта оила 

сўнгги 12 ой давомида кетма-кет “Ягона реестр” АТ орқали бир неча маротаба кам 

таъминланган деб эътироф этилган бўлса, бунда маълумотноманинг амал қилиш 

муддати ушбу оила охирги маротаба кам таъминланган деб эътироф этилган ойдан 

бошланади. 

Оила (шахс) “Ягона реестр” АТ орқали кам таъминланган деб эътироф 

этилганлиги тўғрисидаги маълумотнома ушбу Низомга 1а-иловага мувофиқ схема 

бўйича тақдим этилади. Маълумотнома тақдим этилганлиги учун йиғим ундирилмайди. 

Ижтимоий нафақани тайинланганлиги, тайинлашни рад этилганлиги ёки 

аризалар кейинги ойда қайта кўриб чиқиш учун (кутиш руйхатига) ўтказилганлиги, 

инсон омили аралашувисиз “Ижтимоий химоя ягона реестри” ахборот тизими орқали 

аниқланади. 

2021 йил ноябр ойидан “Ижтимоий химоя ягона реестри” ахборот тизими орқали 

аниқланган кам таъминланган оилаларга болалар нафақаси 18 ёшгача бўлган 

фарзандлар учун 12 ойга тўланади. Фарзандсиз ёки 18 ёшдан ошган фарзанди бўлган 

оилалар учун, кам таъминланган оилаларга моддий ёрдам 6 ой муддатга 380 минг сўм 

миқдорда тайинланади. 

Бунда нафақа миқдори болалар сони ва ёшига боғлиқ бўлади. 

Битта болали оилага, 3 ёшгача боласи бор оила учун 325 минг сўм, агар 3 фарзанди 

ёшдан катта бўлса 250 минг сўм тўланади. 

Икита  болали оилага, 3 ёшгача боласи бор оила учун 475 минг сўм, агар фарзанди 

3 ёшдан катта бўлса 400 минг сўм тўланади. Яъни иккинчи фарзанди учун 150 минг сўм 

қўшилади. 

Учта  болали оилага, 3 ёшгача боласи бор оила учун 575  минг сўм, агар фарзанди 

3 ёшдан катта бўлса 500 минг сўм тўланади. Яъни учинчи фарзанди учун 100 минг сўм 

қўшилади. 

Тўртта  болали оилага, 3 ёшгача боласи бор оила учун 675  минг сўм, агар 

фарзанди 3 ёшдан катта бўлса 600 минг сўм тўланади. Яъни кейинги фарзандлари учун 

100 минг сўм қўшилади[9]. 

Германияда бола ва ота-она нафақалари ва ишсизлик нафақалари учун асосий 

молиявий имтиёзлар келтириб ўтилган.  

Оила (уй хўжаликлари) таркибига қараб: 

Ёлғиз кексалар - 502 евро. 

Вояга етган шериклар учун стандарт тариф ҳар бири учун ойига 451 евро. 

14 ёшдан 17 ёшгача бўлган болалар учун - 376 евро. 

6 ёшдан 13 ёшгача бўлган болалар учун - 311 евро. 

5 ёшгача бўлган болалар учун нафақа - 285 евро. 

18 ёшдан 24 ёшгача бўлган, ота-онаси билан ёки алоҳида яшайдиган ёшлар учун - 

360 евро[10]. 

Болали оилаларга нафақа тайинлашда оила аъзоларига тўғри келадиган 

даромадларни ҳисоблаш мавжуд. Оиланинг ҳар бир аъзосига тўғри келадиган ўртача 

бир ойлик даромаднинг юқори чегараси 440 минг сўм этиб ўрнатилган. Буни хисоблаш 

тартиби, оиланинг ҳар бир аъзосига тўғри келадиган ўртача бир ойлик жами 

даромад,  мурожаат қилинган ойдан олдинги ойгача бўлган охирги уч ой учун 

ҳисобланади ва оила аъзолари сонига бўлиш орқали аниқланади. 

Мисол учун  оиланинг расмий даромади 2 миллион сўм. Оила сони 4 нафар. 2 

миллион сумни оила сонига бўлсак 500 минг сумдан тўғри келади ва 440 минг сўмдан 

ошганлиги сабабли нафақа тайинлаш рад этилади. Агар оиланинг мехнатга лаёқатли 

аъзолари иш билан банд бўлиб ўртача ойлик даромади 440 минг сумдан кам бўлса ушбу 

оила учун нафақа тайинланади. Оилани кам таъминланган деб эътироф этиш мезони 

440 минг сўмга тенглаштирилмоқда ва жорий йилнинг январ ойидан минимал 

истеъмол харажатлари миқдорига тенглаштирилади. Яъни жорий ойда минимал 

истеъмол харажатлари миқдори қанча белгиланса, мезон хам шунча миқдорда бўлади. 

Болалар нафақаси ёки моддий ёрдам туман (шаҳар) бюджетида ушбу мақсадлар 

учун назарда тутилган маблағлар доирасида харажатларнинг тегишли иқтисодий 

таснифлагичи бўйича акс эттирган ҳолда тўланади. Болалар нафақаси ёки моддий 

ёрдамнинг ҳар бир тури бўйича АТ “Халқ банки”нинг бўлими (филиали)да алоҳида банк 

ҳисобварақлари очилади. АТ “Халқ банки”нинг бўлими (филиали) ҳар ойнинг охирги 

кунига қадар жорий ой учун, шунингдек, йил бошидан амалга оширилган тўловлар 

ҳамда тўланмаган маблағлар бюджетга қайтарилиши ҳақида электрон маълумотларни 

болалар нафақаси ва моддий ёрдам олувчилар бўйича “Ягона реестр” АТга белгиланган 

тартибда тақдим этади. 

Туман (шаҳар) молия бўлими болалар нафақаси ёки моддий ёрдам тўлови учун 

маблағларни Ягона ғазначилик ҳисобварағидан тўлов рўйхат (ведомост)лари бўйича 

тайинланган суммалар доирасида маҳаллий бюджет даромади тушумидан келиб чиқиб, 

бироқ бюджетда назарда тутилганидан ортиқ бўлмаган миқдорда тўлашга ойнинг 4-

санасидан бошлаб, бироқ тўлов амалга ошириладиган ойнинг 25-санасидан кечикмай 

АТ “Халқ банки”нинг махсус ҳисобварағига алоҳида тўлов топшириқномалари билан 

ўтказади. 

Маблағлар Ягона ғазначилик ҳисобварағидан тегишли ғазначилик бўлинмалари 

томонидан белгиланган тартибда ўтказилади. 

Болалар нафақаси ёки моддий ёрдам тўлови бўйича АТ “Халқ банки” бўлимлари 

(филиаллари) кўрсатадиган хизматлари учун қонунчилик ҳужжатларида белгиланган 

тартибда Ўзбекистон Республикаси Молия вазирлиги билан АТ “Халқ банки” ўртасида 

тузиладиган шартнома асосида ҳақ тўланади. Болалар нафақаси ва моддий ёрдам тўлаш 

бўйича хизматларга ҳақ тўлаш миқдори болалар нафақаси ва моддий ёрдамга 

ажратиладиган маблағлар доирасида АТ “Халқ банки” томонидан тақдим этиладиган 

асосланган ҳисоб-китоблар бўйича Ўзбекистон Республикаси Молия вазирлиги 

томонидан белгиланади. Болалар нафақаси ва моддий ёрдам учун назарда тутилган 

бюджет маблағлари туманлар (шаҳарлар) ўртасида ҳар бир туман (шаҳар) ҳудудида 

яшайдиган кам таъминланган оилалар сони ҳамда туман(шаҳар)нинг ижтимоий-

иқтисодий кўрсаткичларидан келиб чиқиб, ушбу оилаларнинг таркиби ва олдинги 

даврлар учун ажратилган маблағлар ўзлаштирилиши (фойдаланилиши) даражаси 

ҳисобга олинган ҳолда белгиланган тартибда тақсимланади. 

Хулоса ва таклифлар. Умуман олганда, Ўзбекистонда ижтимоий шартнома 

ижтимоий ахлоқнинг кўп асрлик тамойилларига асосланган. Шу нуқтаи назардан, 

мамлакатдаги камбағалликни бартараф этиш йўлларидан бири бўлган ижтимоий ҳимоя 

самарадорлигини ошириш фақатгина комплекс ёндашувлар орқали амалга оширилиши 

мумкин. Айтиш жоизки, юқоридаги ўзгаришлар, аҳолига яратилган шароитлар ва олиб 

борилаётган оқилона чора-тадбирлар одамларни манзилли ҳимоя қилиш тизимини 

янги босқичга олиб чиқади. Мазкур йўналишдаги ижтимоий қўллаб-қувватлаш 

механизмларини янада такомиллаштириш лозим. 

Ажратиладиган бюджет маблағларидан мақсадли фойдаланиш Ўзбекистон 

Республикаси Молия вазирлигининг Давлат молиявий назорати инспекцияси ва Пенсия 

жамғармасининг ички аудит хизмати томонидан назорат қилинади. Ариза берувчи ва 

унинг оила аъзоларига тегишли ахборот автоматлаштирилган режимда фақат “Ягона 

реестр” АТдан олинадиган ва таҳлил қилинадиган махфий ахборот ҳисобланади ва 

ошкор қилинмайди, қонунчилик ҳужжатларида назарда тутилган ҳоллар бундан 

мустасно.  “Ижтимоий ҳимоя ягона реестри” ахборот тизими билан манфаатдор 

вазирлик ва идораларнинг ахборот тизимлари ўртасидаги маълумотлар алмашинуви 

жараёнида техник носозликлар ва узилишлар юзага келган ҳолларда, Ўзбекистон 

Республикаси иқтисодиёт ва молия вазирлиги алоҳида ахборот тизимларидаги 

маълумот алмашинувини тегишли тизимлар тўлақонли қайта ишга тушгунга қадар 

вақтинчалик тўхтатиш ҳамда оиланинг кам таъминланганлигини автоматик тарзда 

аниқлаш алгоритмига ўзгартириш киритиш ҳуқуқига эга. 

Болалар нафақаси ва моддий ёрдамни тайинлаш бўйича аризаларни “Ягона 

реестр” АТга белгиланган тартибда ва ўз вақтида киритиш бўйича — Пенсия 

жамғармаси бўлими раҳбарига ҳамда, маҳсус ҳисобварақлардаги маблағлар ўз вақтида 

ва тўлиқ тўланишини таъминлаш ҳамда олувчилар томонидан талаб қилиб олинмаган 

маблағларни тегишли маҳаллий бюджетга ўз вақтида ва тўлиқ қайтариш бўйича — 

туман (шаҳар) АТ “Халқ банки” бўлими раҳбарларига шахсий жавобгарлик юкланади. 

